
Deyðiligastu 
yvirgangsálopini

Allur heimurin brennur

11. septembur 2001. 2996 fólk lata 
lív,  tá fýra flogfør verða rænd av 
yvirgangsmonnum frá al Qaida. Tvey 
teirra verða flog in inn í World Trade 
Center, eitt inn í Pentagon og tað fjórða 
dettur niður á einum akuri, aftan á at 
ferðafólkini grípa inn.

3. til 7. januar 2015. Yvir 2000 fólk lata 
lív, tá islamski upp reistr ar bólkurin Boko 
Haram loypir á fleiri bygdir har norð uri í 
Nigeria og drepur frá hond.

14. august 2007. 796 fólk lata lív, tá fýra 
sjálvmorðsbumbur bresta samstundis í 
yazidisku býunum Kahtaniya og Jazeera, 
nærindis Mosul í Irak. 

11. juni 1990. 774 løgreglumenn lata lív, 
tá tamilskir upp reistr ar menn leypa á 
løgreglustøðir ymsa staðni har eyst uri 
í Sri Lanka. Løgreglumenninir fáa lyfti 
um trygga far leið, um teir leggja vápnini. 
Tá teir so gera, verða teir leiddir inn í 
regnskógin, har teir verða skotnir.

19. august 1978. 470 fólk lata lív, tá 
islamskir upp reistr ar menn seta eld á Rex 
biografin í Abadan, Iran. Eldsbrunin var 
ein av týdningarmestu hendingunum, ið 
elvdu til ir ansku kollveltingina í 1978.

5. og 6. mai 2014. 310 fólk verða dripin, tá 
Boko Haram loypir á býirnar Gamboru 

og Ngala í Nigeria. Uppreistrarmenn 
lupu á við bilum, motorsúkklum 
og jeepum. Fyrst løgdu teir á eitt 
marknaðarstað, síðani settu teir eld á hús 
og skutu fólk, sum royndu at flýggja úr 
húsum sínum.

1. til 4. septembur 2004. 334 fólk lata 
lív, av teimum 186 børn, tá tjetjenskir 
uppreistrarmenn loypa á ein skúla í 
Beslan. Gíslatøkan endar, tá russiskir 
hermenn leypa á skúl an.

23. juni 1985. 329 fólk lata lív, tá eitt flogfar 
hjá Air India fór í luftina í írskum loftrúmi. 
Uppreistrarmenn av sikh upp runa standa 
aftan fyri álopið, sum er ein hevnd móti 
ind isku stjórnini fyri harðrendu framferð 
hennara móti sikh um.

23. oktobur 1983. 307 amerikanskir og 
franskir hermenn vóru dripnir, tá tveir 
lastbilar vóru nýttir at bumba tveir 
bygn ing ar í Beirut í Libanon sum hýstu 
hermonnum, sum luttóku í altjóða 
friðarvarðveitandi herliðnum undir lib­
an­es iska borgarakrígum. 

21. desembur 1988. 270 fólk lata lív tá eitt 
flogfar hjá Pan Am á veg úr Frankfurt til 
Detroit brestur yvir lítla býnum Locker­
bie í Skotlandi. 11 fólk í Lockerbie doyðu 
eftir at tey vóru rakt av vraklutum. 
Libyskir uppreistrarmenn, all ar helst 
við stuðuli frá Muammar Gadaffi, stóðu 
aftan fyri álop ið. 

#ParisonFire, París brennir, varð nýtt sum sermerki 
á sosialu miðlunum um yvirgangsálopið móti París 
fríggjakvøldið. Sannleikin er, at tá tað kemur til 
yvirgangsálop, so stendur allur heimurin í ljósum loga.

yvirgangur

Átrúnaðarligur yvirgangur 
setur dagsskrÁnna

Álopið á franska høv uðs­
staðin París fríggjakvøldið 
var tað 297. yvirgangsálopið í 
ár. Tað svarar til gott og væl 
eitt yvirgangsálop um dagin, 
nú vit í dag hava 320. dagin 
í ár in um. Yvirgangsálop eru 
framd í 37 londum higartil í 
ár, á øllum heimspørtum utt­
an Suðuramerika.

Higartil í ár hava minst 
6.500 fólk latið lív í einum 
yv ir gangsálopi.  Heili 71 av 
hes um yvirgangsálopunum 
kravdu fleiri enn 20 manna­
lív. Hesi 71 álopini kravdu 
minst 5580 manna lív til­

sam ans. Tað eru kend nøvn 
á listanum yvir hvørji yv­
ir gangs felagsskapir fremja 
blóðig astu álopini. Boko 
Har am og IS eiga ábyrgd av 
flestu av blóðigastu álop un­
um, men al Shabaab, Taliban 
og al Qaida eru eisini at finna 
á listanum.

Flestu álopini eru framd 
í Ísrael og á palestinsku 
økj un um. Har eru 55 álop 
framd í ár. Tað er nærum 
tvær ferðir so nógv sum á 
næsta landi á listanum, sum 
er Nigeria, har tað eru fram 
32 yvirgangsálop í ár. 29 álop 

eru framd í Irak, 24 í Af gani­
stan, 18 í Pakistan og 17 í 
Egypta landi. Í Evropa eru tað 
Turka land, við sjey álopum, 
og Ukraina og Frankaríki við 
fimm álopum hvør, sum eru 
oft ast rakt.

Blóðigasta yvir gangs­
álopið er uttan iva, tá Boko 
Har am, frá 3. til 7. januar, 
lupu á fleiri bygdir har norð­
uri í Nigeria og drupu frá 
hond í fleiri dagar. Yvir 2000 
fólk vóru dripin hesar dag­
ar nar.

Franski konsulin

Danjal av Rana

Tað er als ikki einfalt at skil­
greina, hvat yvirgangur er. 
Ymiskir bólkar hava ofta 
stóran egináhuga í, at skil­
greina yvirgang á ein hátt, ið 
tæn ir sínum egna endamáli 
best. Hetta merkir, at tað 
eru ymiskar meiningar um, 
hvat skal roknast sum yvir­
gang ur og hvat ikki. Ein 
yvir gangs maður í mínum 
huga heimi kann vera ein 
fræls is stríðsmaður í tínum 
huga heimi, til dømis. Van lig­
asta skilgreiningin er tó nak­
að soleiðis:

Yvirgangur er skipað nýtsla 
av harðskapi ella oyðing 
– ella hóttanum av hesum 
– av ikki-statligum pørtum 
móti ikki-stríðandi við tí 
endamáli at skapa ótta, fáa 
uppmerksemi um eitt mál 
og at ávirka atferðina hjá 
øðrum enn teimum, sum 
eru beinleiðis ávirkaði av 
yvirganginum.

Yvirgangur er eitt slag av 
harð skapi, eins og gerilja­
kríggj, vápnaður uppreistur 
og sabo tasja, fyri at nevna 
nøk ur. Eitt, sum vanliga eyð­
kennir yvir gangs atsóknir er 
tó, at tær hava eitt greitt pol­
it iskt mál. Ein treyt fyri, at 
eitt álop skal nevnast fyri eitt 
yvir gangs álop er, at tað er 
framt av einum felagsskapi 
og ikki eini tjóð. Við øðrum 
orð um, so eru tað ikki­stat­

ligir leikarar, sum fremja 
yv ir gangsálop, tó at mangir 
yv ir gangs fe lagsskapir hava 
fing ið stuð ul frá stjórn um 
í ym iskum londum, so sum 
Hizbollah úr Iran.

Endamálið við yvirgangi 
er eittans – at skapa ótta. 
Mál ið í sjálvum sær er ikki 
at spreingja eitt flogfar, at 
drepa nakrar teknarar ella 
steðga eini konsert og skjóta 
frá hond. Yvirgangsálopini 
spæla ein leiklut í eini størri 
heild, tað er eitt tól fyri at 
røkka einum hægri enda­
máli.

Alfred Hitchcock, meist­
ar in innan ræðufilmar, verð­
ur endurgivin fyri at hava 
sagt, at ræðslan er ikki í sjálv­
um brestinum, men í var hug­
an av brestinum (The terr or 
is not in the bang, it is in the 
antici pa tion of the bang). 
Tað er júst hesum, yvir gangs­
kropp ar gera sær dælt av. 
Við at fremja yvirgangsálop 
loypa teir ótta á fólk, óttan 
fyri, at hetta kann henda aft­
ur, nær sum helst, hvar sum 
helst. 

Nógvir bólkar royna eis­
ini at nýta yvirgang sum 
eitt amboð fyri at fáa upp­
merk semi. Eitt stórt yvir­
gangs álop verður heilt víst 
end ur givið í øllum heimsins 
miðl um, og tú fært øll 
heims ins eygu vend móti 
tær. Hetta gevur tær góðan 
møgu leika at breiða tín boð­
skap ella leggja trýst á ávísar 
mynd ugleikar. 

Tær fýra bylgjurnar
Granskarar tosa nú á døg­
um um fýra bylgjur av yv­
ir gangi. Frá 1880 til 1920 er 
anarkistiska bylgjan, sum 
byrj aði í Russlandi. Fremstu 
yv ir  gangsatsóknirnar hesa 
tíð  ina vóru avrættingar av 
stjórn  ar leiðarum.

Frá 1920 byrjar yv ir gang­
ur móti hjá landa veld un um 
at gerast alsamt van lig ari, 
serliga eftir at sátt málin í 
Versailles varð und ir skriv­
að ur í 1919. Enda mál ið var 
tjóð  skap ar ligt frælsi, málið 
fyri at sókn un  um vóru ofta 
løg  regla og her menn og yvir­
gangs at sókn ir spældu ein 
týð andi leiklut í stovnanini 
av tjóð um sum Írlandi, Ísrael, 
Kypros og Algeria.

Frá 1955 byrjar bylgjan við 
vinstra vendum yvirgangi. 
Viet namkríggið veitti nú 
íblást ur in og vóru tað nú 
í stór an mun vinstrahallir 

felags skapir, ið fingust við 
yvir gang. Hesir felagsskapir 
rændu 700 flogfør upp á 30 
ár og vóru eisini kendir fyri 
at taka gíslar. Eisini gjørdist 
tað nú alsamt vanligari at 
gera seg inn á USA og amer­
ik anskar borgarar. Hendan 
bylgj an byrjaði av álvara at 
fána burtur eftir at kalda 
krígg ið endaði. Tað skal tó 
sig ast, at seinastu árini er tal­
ið á vinstrahallum yvirgangi 
far ið at veksa aftur.

Frá 1979 og fallinum 
hjá Shahinum í Iran byrj­
ar fjórða bylgjan, sum er 
átrúnaðarliga bylgj an. Í 1968 
var eingin yv ir gangs fe lags­
skap ur mettur at hava eitt 
átrún að arligt grundarlag, 
men í 1995 var umleið helvtin 
átrún að arligir b ólkar, og tað 
er ikki til at dylja yvir, at 
ein stórur partur av hesum 
vóru isl amskir. Talið av 
átrún að arliga grundaðum 

yvir gangs álop um er serliga 
voksið síðani 2001. Álopið, 
sum jap anska sektin Aum 
Shinri kyo framdi móti und­
ir grundsbananum í Tokyo í 
mars 1995 verður ofta mett 
sum fyrsta álopið í hesi 
nýggju bylgjuni av átrún að­
arliga grundaðum yvirgangi. 

Nýggju átrúnaðarligu 
yv irgangskropparnir vóru 
mett ir at vera vandamiklari, 
at sóknirnar deyðiligari, og 
ikki minst, sannlíkindini at 
teir nýttu sjálvmorðsálop 
ella hóptýningarvápn væl 
størri. Gransking vísir tó, 
at hesar metingar eru ikki 
heilt sannar. Átrúnaðarlig 
yv ir gangsálop eru ikki meiri 
deyði lig í sjálvum sær, men 
hægra talið á álopum ger 
at fleiri doyggja tilsamans. 
Hóast átrún að arligir yvir­
gangs fe lags skap ir ofta 
nýta sjálv morðs­at sókn ir, 
so er tað als ikki teirra van­

ligi taktikkur. Hóp  týn  ing­
ar vápn eru ikki nýtt enn, 
í øllum før um ikki síð  ani 
Aum Shin rikyo nýtti nerva­
gass í und irgrundini í Tokyo. 
Harafturímóti gerst tað al­
samt vanligari, at ein sa mall­
ir per són ar loypa á fólk við 
knív um ella skot vápn um í 
manna múgv um. Hugsanin 
er, at jú minni arbeið ið krevst 
til fyri reik ing ar nar, sum til 
døm is at nýta knív ella skot­
vápn held ur enn bumb ur, jú 
minni eru sann lík indini, at 
trygd ar løg regl an fær frænir 
av tí, tú gert.

Tað er tíverri líkt til, at yv­
ir gangur fylgir sama mynstr­
ið, sum annað lóg loysi. So 
hvørt, sum mynd ug leikarnir 
læra seg at hand fara ein 
trup ul leika, broyt ast for­
treyt irnar, og yvir gangs­
kropp arnir finna nýggjar 
mát ar og hættir at breiða sín 
ræðu leika.

yvirgangur

Átrúnaðarligur yvirgangur 
setur dagsskrÁnna

Áður var talan í stóran 
mun um yvirgang sprotnan 
av hugsjónarligum ella 
tjóðskaparligum ávum, men 
seinastu 20 árini er hann í alsamt 
størri mun vorðin átrúnaðarligur.

Kvinnurnar smæðast ikki burtur
Tað er ikki av órøttum, at teir bera 
heitið yvirgangsmenn heldur 
enn yvirgangsfólk, tí sannleikin 
er, at nógv teir flestu eru menn. 
Tó so, 9 prosent, 221 av 2.581 sjálv­
morðsatsóknum seinastu 40 árini 
hava verið framd av kvinnum. 
Afturat hesum koma tó 2.335 álop, 
har tað er óvist, júst hvør hevur 
framt álopið.

Tað eru í høvsuðheitum Boko 
Haram, tamilsku tikararnir, 
Hizbollah og aðrir palestinskir 
yvirgangsfelagsskapir, PKK og 
tjetjenskir uppreistrarfelags­
skapir, sum hava nýtt konufólk 
sum sjálvmorðsbumbarar.

Svørtu einkjurnar lupu ræðslu 
á Moskva í 2008, mammur og 

konur hjá tjetjenum, sum høvdu 
latið lív í stríðnum móti russisku 
yvirvøldini. Vit hava hoyrt 
mangar søgur um kvinnur og 
gentur, sum hava sprongt seg 
sjálva í luftina á bussum ella við 

markaeftirlit í Ísrael. Og lagnan 
hjá nógvum av gentunum, sum 
Boko Haram burturflytir, er at 
gerast ein sjálvmorðsbumba.

Ymiskt, og óvist, er, hvussu 
nógvar teirra velja tað sjálvar, 

og hvussu nógvar vera noyddar 
til at fremja álopini. Kortini 
eru tær ov nógvar, til at ein 
kann siga, at hetta einans er ein 
mannfólkatrupulleiki, okkurt, 
sum liggur í teirra veru.

Í hesum 221 álopunum, sum 
kvinnur hava framt, hava 2.286 
fólk latið lív og 5.184 eru særd. 
Kvinnurnar nýta í høvuðsheitum 
sjálvmorðsbelti fyri at fremja síni 
álop (83%).

EIN NÝGGJUR YVIRGANGSMAÐUR

IS er komIð  fyrI at vera

Eydna SkaalE

Ynskið hjá IS er at etablera 
kalifatið áðrenn dóma­
dag, og tey, sum eru í 
kalifatinum dómadag, 

sleppa beinleiðis í Paradís. At stovna 
kalifatið er ein gamal muslimskur 
dreymur, sum nú er veruleiki. IS er 
ein politisk rørsla, sum hvílir á einum 
teo kratiskum grundlarlagi, vísir 
Heini í Skorini á. 

Men hví fær ein so víðgongd rørsla 
so stóra undirtøku – eisini millum 
fólk, sum eru fødd og uppvaksin í 
Vestur heiminum?

– Meðan boðskapurin hjá Al Qaeda 
var: Kom upp í okkara felagsskap, 
krógva teg í fjøllunum í Afghanistan 
og sprong teg sjálvan í luftina, so 
er boðskapurin hjá IS: Kom upp í 
okkara felagsskap, tak familjuna við 
til kalifatið, vit hava ein stat her, og 
vit skulu taka okkum av tykkum. Tað 
er ein stórur munur, vísir Heini á. 

IS er eftirhondini ein funktionellur 
statur. Ein nógv betri skipaður felags­
skapur, nógv ríkari og nógv greiðari 
í sínum máli, enn Al Qaeda var. Tí 
kunnu hesir felagsskapirnir als ikki 
saman berast í dag.

Etnisk útreinsan
Ein av orsøkunum til, at teir eru 
so víðgongdir og drápssinnaðir, er 
ynskið um ein homogenan sunni­
muslimskan stat. Hetta merkir eisini 
etnisk útreinsan av øllum, sum ikki 
eru rætt trúgvandi, so IS fær eina 
so einstáttaða fjøld av íbúgvum í 
kalifatinum sum gjørligt. Um tað 
bert er ein einstøk trúgv í statinum, 
er størri møguleigi fyri at skipa eina 
støð uga eind, sum ikki syndrast 
innaní frá. 

– IS hoyrir til sunni­muslimsku 
trúnna, og tað er hana, teir vilja 
verja. Tí verða bæði kristin og jødar, 
men eisini shia­muslimar og kurdar, 
slaktað frá hond, sigur Heini.

Hann vísir á, at økið leingi hevur 
verið óstabilt, og við Irak­krígnum 
og arabiska uppreistrinum, sum vit 
í vesturheiminum naivt trúðu, fór at 
gera alt betri, varð vegurin slóðaður 
fyri IS. 

– Tað kom eitt vakuum eftir 
Saddam Hussein í Irak og kríg num 

móti Assad í Sýria. Vit í vestur­
heiminum hildu, at tað fór at vera 
viljin til demokrati, sum fór at sigra, 
men tey, sum ynsktu demokrati, vóru 
ov fá og ov illa skipað. 

Heini vísir á, at aftanfyri herrópini 
um demokrati á gøtunum í teimum 
stóru býunum, lá ein onnur massiv 
muslimsk rørsla og bíðaði. 

– Tað, at so nógvir smáir terror­
felagskapur svørja IS trúðskap, 
vísir, at teir hava eina sera sterka 
savnandi megi, og teir hava 
longu vunnið eitt stórt økið 
í Irak og Sýria, og teir savna 
hermenn úr øllum heiminum. 
Tað er órealistiskt at hugsa, at 
vit nakrantíð kunnu sleppa av 
við IS aftur – felags skapurin 
er tíverri komin 
fyri at vera.

Tvístøðan fyri vesturheimin
Heini hevur sett seg væl inn í tingini 
viðvíkjandi IS og sambært honum er 
statsprosjekið væl ávegis. 

– Teir ynskja at skipa eitt mus­
limskt kalifat, og tað er nógv, sum 
bendir á, at teir eru við at megna tað 
nú. Teir hava longu átikið sær ymsar 

statsligar uppgávur 
í øki num, so 

sum at skipa 
fyri  skúla , 
s j ú k r a h ú s i , 
mati, vatni, 
infra kervi og 
so víð ari.

Teir ráða yvir stórum oljufeltum, 
sum fíggja allar statsfunktiónirnar, 
men eg vænti ikki, at teirra ekspan­
sión heldur fram.

– Men hóast vit ikki vilja viður­
kenna IS sum ein sjálvstøðugan 
stat, so er tað skjótt, at vit so ella so 
verða noydd at fyrihalda okkum til 
tann veruleikan, at teir agera sum 
ein sjálv støðugur statur. Kunnu vit 
sleppa undan at skapa onkur sløg 
av diplomatiskum sambondum við 
ein stat, sum er á stødd við Stóra 
Bretlandi við 6 milliónum íbúgvum 
mitt í Miðeystri?

– Teir eru rík ir og sita á stór um 
olju felt um, og vandin er sjálv andi, 
at økið verður eitt nýtt Afghanistan 
áðrenn 2001. Tað vil siga ein klekingar­
maskina fyri terror istar, sum fara at 
fremja álop á vestur heimin. 

– Leypa vit hinvegin á, brúka teir 
tað í síni rekruttering av nýggjum 
fólki. Hvørjaferð vesturheimurin 
leypir á, bumbar ella annað, fóðra 
vit teirra propagandamaskinu og 

hat urin ímóti vesturheiminum, og 
har við økist talið av hermonnum, 
sum fara upp í IS. 

– Vit síggja, at teir knúsa ment­
anar arvin í økinum, fleiri túsund 
ára gamlar standmyndir, teir for­
fylgja minnilutum á ræðuligan hátt, 
teir hálshøgga fólk og leggja tað út 
á Youtube og so víðari, og hetta eru 
alt liðir í ætlanini um, at vestur­
heimurin skal hoppa í felluna, lata 
seg provokera og skipa fyri bumbu­
álopum. Men jú oftari vit bumba, jú 
fleiri sivil doyggja, og jú meiri vind 
fær IS í seglini har á leiðini.

Álvarsamt
IS er nógv tann ríkasti yvirgangs­
felagsskapurin í heiminum. Teirra olja 
verður seld á svarta marknaðinum 
fyri fleiri milliardir árliga, og teir 
pengarnir verða millum annað nýttir 
til vatn, skúlar, infrakervi og annað. 

– Ynskið er at fáa stabilitet í tí 
økinum, teir nú hava og skipa ein 
stat. Men tað skapar ein stóran og 

»IS hoyrir til sunni-muslimsku 
trúnna, og tað er hana, teir vilja 
verja. Tí verða bæði kristin og jødar, 
men eisini shia-muslimar og kurdar, 
slaktað frá hond«

Heini í Skorini, Ph.D.-lesandi

álvarsaman trygdartrupulleika fyri 
vesturheimin, ikki minst orsak að 
av mongu vesturlendsku her monn­
unum, sum koma aftur til Evropa. 
Tað er eyðsæð, at væl vandir heil­
agir krígsmenn skapar ein trygdar­
trupulleika, vísir Heini á. 

Heini vísir til serfrøðingar, sum 
siga, at einasti mátin at oyða IS er við 
einum longum, hørðum og áhaldandi 
kríggi úr luftini og á jørðini, eins og 
kríggið í Irak ella Afhganistan, og 
beint nú er tað eingin, sum hevur 
hug ella orku at byrja eitt slíkt kríggj. 

– So tað er eingin ivi um, at IS er 
ein felagsskapur, sum er komin fyri 
at vera, og at hann er nógvar ferðir 
verri at berjast ímóti, enn til dømis 
Al Qaeda. 

Vesturlendingar í kríggi
Tí tað eru sera nógvir vestur lend ing­
arnir, sum verða rekrutteraðir til IS. 
Teir eru í stóran mun smákriminellir, 
nýkonverteraðir muslimar, sum 
Heini skýrir »religiøsar analfabetar«. 

– Kann ing­
ar vísa, at fleiri 
teirra ikki hava 
lisið koranina og 
kenna ikki mus­
limsku trúnna ser­
liga væl. Fleiri tendra 
meiri uppá brutalu fram­
ferðina og machomentanina, og 
teir fella fyri lyftunum um at gerast 
hetjur, held ur enn at sita við kassan í 
onkrum supermarknaði í Evropa, her 
teir bara vera sæddir sum taparar. IS 
gevur teimum nýggja meining við lív ­
inum, og teir duga ekstremt væl at 
selja tann rætta boðskapin, serliga á 
sosialu miðlunum. 

Heini vísir á, at hóast IS nýtir mið­
aldarliga framferð á summum økjum, 
til dømis við brutalum háls høgg­
ingum, so eru teir samstundis ein 
super modernaður og væl skipaður 
felags skapur, sum nýtir nýggjastu 
tøkn ina at náa evropeiskar muslimar. 

– Eg haldi tó ikki, at vit skulu tvinna 
álopini í París og í Keyp manna havn 

alt ov fast 
saman við 

IS. At ein­
stak ling ar 

svørja IS trú­
skap merk ir 

ikki, at álop ini 
eru fyri reikað av IS. 

Men IS gevur islam istum í 
vestur heim inum eina legi tima grund 
til at leypa á.

– Og størstu tapararnir í øllum 
hesum er tann stóri meirilutin av 
friðarligum muslimum, sum nú 
verða lagdir undir fremmandahatur, 
islamofobi og álop. Eftir Charlie 
Hebdo vóru álop á fleiri enn 80 
moskur – bara í Fraklandi.

– IS drepur fyrst og fremst mus­
limar, sum ikki eru rætttrúgvandi, og 
í vestur heiminum veksur óttin fyri 
mus limum generelt. Tann óttin er 
vanda mikil, tí hann kann sanniliga 
eis ini vera við til at radikalisera ungar 
mus limar, sum bara vilja liva í friði í 
vestur heiminum við síni trúgv.

– Tað verður trupult at oyða IS, og fyrr ella 
seinni verða vit tíverri noydd at fyrihalda 
okkum til hendan nýggja og ræðuliga statin.  
Tað sigur Heini í Skorini, Ph.D.­lesandi, 
sum hevur skrivað nógv um miðeystur

Eydna SkaalE

Eisini ungar gentur verða 
drignar við av hugsjónini 
og av lyftum um at 
verða viðfarnar sum 

prin sessur í Sýria. Sannleikin er 
tó fjart frá tí, tí ISIS eru sera víð­
gongd ir í kvinnukúganini.

Tað eydnaðist einum bretskum 
kvinnuligum journalisti, undir 
følskum profili, at koma í samband 
við ein leiðandi ISIS­hermann. 

– Hann setti seg í samband við 
meg, og tá eg hevði játtað at eg var 
rætttrúgvandi muslimur, bleiv eg 
spammað av vøkrum lyftum um 
eitt gott lív í Sýria. Hann skuldi 
fara við mær, sum eini Sýrianskari 
prinsessu, eg skuldi hava tað gott, 
hann skuldi taka sær av mær og 
geva mær nógv børn. 

Óteljandi boð og skype sam­
røður seinni fyrireikaði hann 
henn ara ferð til Sýria. 

– Hann syrgdi fyri øllum, tí 
hann segði seg vera so góðan 
við meg, og hann kallaði meg 
sína trúlovaðu. Eg skuldi flúgva 
úr Bret landi via Amsterdam til 
Turka land, har ein kona skuldi 
taka ímóti mær og fáa meg um 
markið til Sýria. 

Tá hon ikki møtti upp í Turka­
landi, óraði maðurin ilt, og hon 
livir nú undir jørð við politivakt 
døgnið runt, tí hon er í støðugum 
lívs vanda. 

Men hátturin ISIS fær lokkað 
kvinnur er greiður: teir siga tað, 
ungar gentur vilja hoyra. Gylt lyfti 
um, at tær fara at verða bornar á 
lógv um. Veruleikin er tó langt 
frá lív inum, sum vesturlendskar 
gentur liva. 

ISIS eru kendir fyri at vera sera 

kvinnukúgandi, og kvinnurnar 
hava einki at siga í nýggja kalifat­
inum, annað enn at føða børn og 
taka sær av manninum. 

Eisini er tankin um, at tær 
koma í miðlarnar og gerast kendar 
sera dragandi fyri summar. Tað er 
teirra vegur til at fáa upp merk­
semi.  

Eingin húð má síggjast
Nógvar kvinnur úr økinum eru 
tiknar til fanga av ISIS, og frá­
greið  ingin frá tveimum ungum 
kristnum gentum, sum megnaðu 
at flýggja, er skelkandi. 

– Teir hava eitt heilt harem av 
trælagentum, heilt niður í smá­
gentualdur. Flest allar kvinnurnar 
verða hópneyðtiknar og torturer­
aðar. Teir eru sadistiskir og full­
kom iliga líkaglaðir við einstaka lív­
inum. Tær kvinnurnar, leiðararnir 
ikki sjálvir skoyta um, verða lætn­
ar øðrum ISIS hermonnum ella 
seld ar sum sextrælir. 

Nógvar fangaðar kvinnur 
gera enda á sær, og nógvar verða 
dripnar. 

ISIS hevur eisini kvinnuligar 
her menn, men tær eru ikki sjálv­
bodnar. Tær eru tvungnar inn í 
herin við harðskapi, neyðtøkum 
og ótta. Tær tora ikki annað. 

Nógvar av kvinnunum í ISIS 
hava til uppgávu at fáa fleiri 
kvinn ur við, og at halda eftirlit við 
kvinn unum í økinum. Tær skulu 
melda tær, ið ikki fylgja víðgongdu 
lóg unum og summar hava eisini 
til uppgávu at revsa tær. 

Tær hava ikki loyvi at fara út, 
uttan so, at maðurin er við. Tær 
skulu ikki vísa nakra húð, sjálvt 
ikki um øklar ella hendur.

eydna@sosialurin.fo

Tað eru ikki bara ungir 
menn, sum verða lokkaðir 
til Sýria og Irak av ISIS

Isis og kvinnurnar

Kristnar kvinnur tiknar til fanga og lætnar í búna, sum ikki vísir 
nakra húð. New York Times endurgav onkra teirra fyri at siga: 
– Kunnu tit ikki bumba okkum? Síðani eg var tikin fangi, eri 
eg neyðtikin minst tredivu ferðir. Eg vil ikki liva longur.

Mett verður,
at knapt hundrað

túsund fólk doyðu í Irak
í 2014. Harav vóru

knapt 35.000 sivil fólk,
sum vórðu avrættað av

ISIS m.a. orsakað av 
skeivari trúgv.

Heini í Skorini.

Isis 
stendur fyri 

»Islamskur Statur 
Irak Sýria«, og IS 
stendur bara fyri 

»Islamskur 
statur«.


